
হৰিবংশ৷



 

আত্ম-পৰিচয়।






গোপাল গুৰুৰ পাৱে প্ৰণামিয়া মনে। 

বলদেৱ বাক্য শিৰে ধৰিয়া যতনে॥ 

ইষ্ট কৃষ্ণ দেৱতাৰ অৰুণ চৰণে। 

পদ চয় ভণে দ্বিজ গোপালচৰণে॥ 



হবিবংশ ভাগৱত বিষ্ণু পুৰাণ। 

তিনিৰ সঙ্গমে কথা হৈবেক সুঠান॥

যমুনা জাহ্নবী সৰস্বতী একেস্থান। 

প্ৰয়াগে বহয় ইতো তাহাৰ সমান॥







শচী সত্যভামাৰ দঁন্দ।






নিগদতি ঋষি ৰাজ শুন নৰেশ্বৰ। 

পাৰিজাত লৈয়া যেবে গৈলা দামোদৰ॥ 

পাৰিজাত ৰাখিয়া ভৈলেক ভয় বৰ। 

শচীৰ সমীপ লাগি ভিৰি দিলা লড়॥



হুয়াছে হতাস দুঃখে মুখে খৰশ্বাস। 

গাৱে ঘৰ্ম্মচয় বয় মুক্ত কেশ পাশ॥ 

ইন্দ্ৰ সমে ইন্দ্ৰাণী বসিয়া ৰঙ্গে আছে। 

আগত গন্ধৰ্ব্বে গাৱে অপস্বৰা নাচে॥



সেই বেলা ৰাখিয়া প্ৰণামি কৈবে লৈল। 

শুন পটেশ্বৰী মাৱ আথান্তৰ ভৈল॥

সত্যভামা সতী আতি কৰিয়া বৰাই। 

পাৰিজাত নিলেক তোৰ কৃষ্ণেক ঝপাই॥

